
Organizacion Galega
de Comunidades de Montes
Vecinais en Man Comun





Nota de prensa sobre o borrador do Decreto que regula as Sociedades de Fomento Forestal (Sofor), presentado hai pouco polo Director Xeral de Montes.

Este decreto crea un Rexistro para que se poida inscribir nel calquera sociedade mercantil de responsabilidade limitada (S.L.) que estea conformada por propietarios de montes e aportación de inversión privada. O obxectivo deste decreto é introducir capital privado e formulas de xestión capitalista nos aproveitamentos dos montes. Isto é, búscase un monte soamente para producir especies forestais de crecemento rápido e cultivos enerxéticos. As funcións social e ambiental dos montes desaparecen ou quedan de xeito marxinal. 

A primeira vista o borrador do decreto parece que vai destinado aos propietarios de montes particulares, polo que as comunidades de montes deberiamos estar alleas ao tema. Mais unha lectura detida da exposición de motivos e do articulado reflicte claramente que o obxectivo real destas sociedades mercantís son os montes veciñais en man común. Este decreto é o primeiro paso dunha estratexia do Partido Popular, da industria madeireira e de certas asociacións de propietarios dos montes con obxectivos claros: 
-Privatizar os montes veciñais, isto é, facilitar a entrada de inversores de capital privado na xestión e na decisión sobre os montes comunais. 
-Fomentar soamente a explotación productivista e forestal do monte. 
-Usurparlle a xestión dos montes aos seus titulares para entregarllos ás empresas forestais e madeireiras. 
-Abandonar os montes veciñais que non entren nestas sociedades mercantís. 


O segundo paso desta estratexia estase a preparar coa elaboración do proxecto da nova lei de montes veciñais en man común, que alterará o réxime xurídico do monte comunal de Galicia para dotar ás comunidades de montes de personalidade xurídica. 
Este decreto trata de poñer en vigor as conclusións do chamado Congreso de Montes Veciñais, celebrado en Ponteareas en 1995 sen a participación das comunidades de montes. Hai que recordar que ese congreso foi organizado polo actual Director Xeral de Montes (que xa daquela ocupaba o mesmo cargo) e por unha asociación forestal que se presenta como defensora das comunidades de montes pero que foi a promotora do inxusto réxime tributario que padecemos e que agora está facendo campaña a prol de dotar ás comunidades de montes de personalidade xurídica. Os patrocinadores dese congreso foron, loxicamente, FINSA e ENCE. As conclusións foron:

1)- O monte veciñal está descapitalizado e o seu futuro pasa pola entrada de inversores privados.

2)- O funcionamento asembleario das comunidades de montes é arcaico e lento. Convén ir a formulas de xestión mercantilistas.

¿Porque o decreto promove a privatización dos montes veciñais?

Na exposición de motivos do borrador do decreto afírmase que un dos problemas para lograr unha explotación económica rendible dos montes é a estructura da propiedade, que se caracteriza por unha excesiva fragmentación dos matos e unha escasa asociación dos propietarios, o que impide formar explotacións de tamaño suficiente para ser rendibles. 

¿Cales son actualmente os montes que teñen tamaño suficiente para ser rendibles? Soamente os montes veciñais en man común.  Todos sabemos o complicado que é lograr a unión dos matos particulares. O capital privado, na súa lóxica de acadar os maiores beneficios no menor tempo posible, non vai perder tempo en organizar as propiedades particulares cando pode botar man dos montes veciñais.

O borrador do decreto deixa a porta aberta para que os montes veciñais formen parte destas sociedades mercantís. No artigo 7 dise: “Poderá ser socia dunha Sociedade de Fomento Forestal calquera persoa física ou xurídica”. Soamente falta darlle ás comunidades de montes a personalidade xurídica.

¿Porque o decreto promove a formación dun monte só productivista e forestalista?

Na exposición de motivos do borrador do decreto afirmase que, a día de hoxe, a implicación do capital privado é case inexistente motivada polos longos ciclos de producción, a falta de garantías xurídicas e a inseguridade na recuperación por posibles catástrofes que ameazan aos montes. ¿Que vai a motivar ao capital privado a entrar no monte? Soamente se a sociedade mercantil que vai xestionar os montes faise propietaria de todos os usos actuais do monte (canteiras, enerxía eólica, arrendamentos) e dos posibles usos que poida ter no futuro (cobro polos beneficios non cuantificados –externalidades- que produce). E a necesidade de beneficios rápidos soamente se vai satisfacer con plantacións masivas de especies de crecemento rápido e cultivos enerxéticos para subministrar as macrocentrais de biomasa forestal que se están a preparar.

¿Porque afirmamos que o decreto axuda a usurparlle a xestión dos montes aos seus titulares e entregarlla ás empresas forestalistas e madeireiras?

Na lóxica capitalista, os dereitos de cada persoa un voto e acordos decididos democraticamente en asembleas xerais non teñen validez. Por iso no artigo 14 do borrador do decreto afírmase que o voto de cada socio vai a estar relacionado coas accións que teña nesa sociedade mercantil. E o artigo 15 establece que a administración desa sociedade correrá a cargo dun Consello de Administración, mesmo podendo ser conselleiros persoas que non son socias da sociedade. De aí que ese mesmo artigo diga que o Administrador Único só poderá ser unha empresa de servizos forestais. 

¿Porque afirmamos que este decreto fomenta o abandono dos montes veciñais que non entren nestas explotacións capitalistas?

Porque é a intención clara desta Consellaría do Medio Rural a través deste decreto. Desde a súa publicación, a nivel oficial non van a existir outras formas de aproveitamento dos montes (comunidades de montes, agrupacións de propietarios particulares, cooperativas, uxfor). Na concesión de axudas e subvencións, a Xunta de Galicia non vai respectar os principios de transparencia e concorrencia. No artigo 25 do decreto afirmase: ‘As Sociedades de Fomento Forestal terán prioridade no acceso ás subvencións de xestión forestal que poida convocar a Consellaría competente en materia de montes, incluíndo as plantacións forestais, os traballos silvícolas e preventivos, así como os gastos de xestión.

O borrador do decreto é claro exemplo da ideoloxía do liberalismo económico. Así, socializa os gastos (subvención do 100% dos gastos destas sociedades para concentración das propiedades privadas, para redacción do proxecto e das obras de infraestructuras, e para a redacción do proxecto de ordenación) e privatiza as ganancias (reparto de dividendos soamente entre os socios).

Por todo o anterior, a Organización Galega de Comunidades de Montes quere facer público o seu rexeitamento a este decreto. A través do Consello Forestal de Galicia e durante a tramitación parlamentaria a través dos grupos parlamentarios presentes na Cámara, promoverá emendas a este borrador en dous aspectos fundamentais:

1- Que o texto recolla clara e literalmente que a xestión dos montes veciñais non pode ser realizada por unha sociedade mercantil.

2- Que as subvencións a estas sociedades mercantís, do 100 % dos gastos, non sexan prioritarias sobre as das outras entidades (comunidades de montes, cooperativas, uxfor, asociacións de propietarios particulares...) que xa xestionan montes en Galicia. 

